	[image: image4.wmf]Ingoa: Kaihoro Huka


	Kupu Whakataki
E ai ki ngā kōrero, ko te 6kg te taumaha toharite o te huka kei roto i ngā momo inu ka kaingia e te nuinga o ngā tamariki o Aotearoa i ia tau. 
Kei te tika tēnei whakapae? Kāore rānei i te tika?

	[image: image5.png]=,

i





	Te Rapanga

	Tuhia tētahi pātai tauanga e pā ana ki tēnei whakapae. Hei tauira:
Ka eke rānei ki te 6kg te taumaha o te huka kei roto i ngā momo inu ka inumia e ngā ākonga o tō akomanga i ia tau?

	Hei whakawhitiwhiti whakaaro:
1. He aha tō matapae mō tēnei pātai, i mua i te kohikohi raraunga? He aha i pērā ai ō whakaaro?

2. Kei te maumahara koe ki ngā inu katoa kua kaingia e koe i te tau kua pahure ake? He aha tētahi hurahi hei whiriwhiri, hei whakatau tata i te maha o ngā inu katoa kua kaingia e koe i te tau kua pahure ake?

3. He aha ō inu inanahi nei? Kei te āhua pērā i te nuinga o ngā rā?

4. He aha ētahi atu momo inu ka inumia e te tangata? Pēhea te hupa – he inu tērā?

5. Me pēhea te kohikohi raraunga hei whakautu i te pātai? Ka kohikohi raraunga i a wai mā? Tokohia ka uiuia e koe? He aha te/ngā pātai ka tukuna ki a rātou? He aha ngā momo inu ka whai wāhi atu ki tō kohikohinga raraunga?

6. Me pēhea te whakamahi i ngā raraunga ka kohikohia e koe hei whiriwhiri i te taumaha o te huka ka kainga e te nuinga o ngā ākonga. Me pēhea koe e mōhio ai ki te rahi o te huka kei roto i ia momo inu?

7. Tuhia te mahere o tō tūhuratanga tauanga. 



	Ngā Raraunga
	He tūtohi tēnei i takea mai i TataurangKiTeKura 2005. Koia hei tuhi i ngā raraunga ka kohikohia. Ko ia kapa o te tūtohi hei tuhi i ngā inu o tētahi ākonga.

Whāia tō mahere, ka kohikohi ai i ō raraunga. Tuhia ki tētahi tūtohi pēnei i te mea kei runga ake nei. Tonoa rānei tō pouako, māna koe e āwhina ki te tiki atu i tētahi huinga raraunga i te pae ipurangi o TataurangKiTeKura.

	Titiro ki ngā raraunga kua kohikohia e koe. Tuhia he kōrero mō ēnei pātai nei:
1. He aha tāu e kite noa ana i ngā raraunga? Tuhia ētahi āhuatanga e rima pea e kitea ana.

2. Tirohia te kapa e pā ana ki a koe i te tūtohi. Kei te pērā te maha o ō inu i te nuinga o ngā rā?

3. E kitea ana ētahi ākonga he tino nui ā rātou inu i tētahi momo, he tino iti rānei?

4. He aha te momo inu e tino inumia ana? He aha te momo he tino iti te inumia? Tuhia he kauwhata hei whakaatu i te kaha inumia o ngā momo inu.
5. Ko tēhea te ākonga he nui rawa atu āna inu? Ko tēhea te iti rawa atu? Tuhia he kauwhata hei whakaatu i te maha o ngā inu a ia ākonga i ia rā.

6. He pēhea nei te hora o ngā raraunga e kitea ana i ō kauwhata?

7. Me pēhea te whiriwhiri i te taumaha o te huka ka inumia e tēnā ākonga e tēnā ākonga i ia rā?

8. Me pēhea te whiriwhiri i te toharite o ngā inu e inumia ana i ia rā e te hunga o roto i tō huinga raraunga?

Kua tuhia he raraunga ki tēnei tūtohi hei āwhina i a koe. Āpiti atu ki tērā, e 4g te taumaha o te huka o te tīpune kotahi.

9. He aha te tikanga o ngā * ki ētahi o ngā pou?

10. Me pēhea te whakamahi i tēnei tūtohi hei whiriwhiri i te taumaha toharite o te huka ka inumia i ia tau?

11. Tuhia ki te tūtohi te taumaha o te huka ka inumia e tēnā ākonga, e tēnā ākonga i ia tau.

12. Tuhia he kauwhata hei whakaatu i tēnei āhuatanga.

13. Kei hea te rahi o te huka e inumia ana e koe – kei te takiwā o waenganui, kei te taha runga, kei te raro rānei o te nuinga?
14. He pēhea nei te hora o ngā raraunga mō te taumaha huka ka inumia i te tau?

15. E hia te taumaha toharite o te huka e inumia ana i ia tau e ēnei ākonga?

16. Titiro anō ki ō kauwhata, ka tuhi ai i ētahi kōrero e pēnei ana te tīmata:

· E kite ana ahau …

· E whakaaro ana ahau …



	Te Whakataunga
	He aha tō whakataunga kōrero ki te pātai tauanga i tūhuratia e koe, arā:
Ka eke rānei ki te 6kg te taumaha o te huka kei roto i ngā momo inu ka inumia e ngā ākonga o tō akomanga i ia tau?

Tuhia hoki he kōrero hei taunaki i ō whakaaro.



Taumata Marautanga: 5+


Aronga: Te tūhura huinga raraunga me te whakamahi toharite

